
Negeseuon allweddol
Gall dioddefwyr-goroeswyr cam-drin plant yn rhywiol gael eu heffeithio mewn ystod eang o ffyrdd, 
ond mae natur a graddau’r effeithiau a brofir yn amrywio; nid oes neb yn cael eu heffeithio yn union 
yr un ffordd. Mae hyn yn golygu mai dioddefwyr-goroeswyr eu hunain yw’r arbenigwyr gorau ar sut 
y cawsant a sut maent yn cael eu heffeithio; a dylai unrhyw ymdrech i ddeall yr effaith ar unigolyn 
ddechrau gyda hwy.

Mi wyddom drwy ymchwil fod llawer o ddioddefwyr-goroeswyr yn sôn am effeithiau andwyol ar eu 
hiechyd meddwl a’u llesiant, gan gynnwys anhwylderau gorbryder, iselder, anhwylderau bwyta ac 
aflonyddwch ac insomnia, a datgysylltiad. Mae diagnosisau seiciatrig clinigol tymor hir a gysylltir â 
cham-drin plant yn rhywiol yn cynnwys anhwylder straen ôl-drawmatig ac anhwylderau personoliaeth.

Mae cam-drin plant yn rhywiol yn cael ei gysylltu â chyflyrau iechyd corfforol andwyol mewn 
plentyndod ac oedolaeth, ac mi all rhai ohonynt fod yn gydgysylltiedig ag effeithiau cam-drin ar iechyd 
meddwl. Mi all iechyd cyffredinol, iechyd gastroberfeddol, iechyd gynaecolegol neu atgenhedlol, 
poen (sy’n cynnwys poen ar y pryd o ganlyniad i anafiadau neu gyflyrau cronig mwy tymor hir), iechyd 
cardio-pwlmonaidd a mynegai mas y corff i gyd gael eu heffeithio.

Gall cam-drin rhywiol effeithio ar ddatblygiad ac ymlyniad seicorywiol a seicogymdeithasol plant, 
gydag effeithiau ar weithrediad rhywiol yn ogystal â pherthnasoedd yn y glasoed ac mewn oedolaeth. 
Er bod tystiolaeth o arferion rhianta amddiffynnol gan ddioddefwyr-goroeswyr mewn oedolaeth, mi ellir 
profi effeithiau rhianta andwyol gan gynnwys anawsterau o ran creu a chynnal ffiniau.

Mae ffactorau sy’n dylanwadu ar effaith yn cynnwys oedran y plentyn pan ddigwyddodd y cam-drin, 
eu perthynas â’r unigolyn a oedd wedi’u niweidio, hyd y cam-drin, profiadau eraill plentyndod (gan 
gynnwys mathau eraill o gam-drin), ymlyniad â rhieni neu ofalwyr nad ydynt yn cam-drin, a yw’r cam-
drin yn cael ei ddarganfod/ei ddatgelu ai peidio, ac ymatebion i’w ddarganfyddiad/datgeliad (mewn 
plentyndod ac oedolaeth).

Gall yr effaith gael ei ddylanwadu hefyd gan rywedd, diwylliant, ethnigrwydd, statws anabledd, 
cyfeiriadedd rhywiol a hunaniaeth rhywedd y dioddefwr-goroeswr. Mae’n bwysig felly canoli 
dealltwriaeth o groesdoriadedd wrth feddwl am effeithiau cam-drin plant yn rhywiol.

Mi all effeithiau ymestyn y tu hwnt i’r plentyn, yn enwedig yr effaith ar rieni nad ydynt wedi cam-drin, 
yn ogystal â chymdeithas ehangach. Amcangyfrifir fod costau ariannol ac anariannol cam-drin plant yn 
rhywiol drwy gysylltiad yn biliynau o bunnoedd.

Mae llawer y gellid ei wneud i wella canlyniadau tymor hir i ddioddefwyr-goroeswyr. Ynghyd ag 
ymlyniad diogel i roddwyr gofal nad ydynt yn cam-drin, cymorth cymdeithasol ac ymatebion cefnogol 
yn dilyn darganfyddiad neu ddatgeliad (gan gynnwys mewn oedolaeth) yw’r ffactorau pwysicaf a 
gysylltir â gwella canlyniadau emosiynol ac ymddygiadol.

O ganlyniad, gall gweithwyr proffesiynol chwarae rôl allweddol i liniaru effaith cam-drin plant yn rhywiol 
i blant ac oedolion.

Nod ein papurau ‘negeseuon allweddol o’r ymchwil’ yw darparu gwybodaeth gryno a pherthnasol i ymarferwyr 
rheng flaen a chomisiynwyr. Maen nhw’n dod â’r ymchwil diweddaraf at ei gilydd i greu trosolwg hygyrch, gan 
gefnogi darpariaeth hyderus o’r ymatebion gorau posibl i gam-drin plant yn rhywiol.

Mae’r papur hwn yn dwyn ynghyd ddysgu o ymchwil 
bresennol ar effeithiau cam-drin plant yn rhywiol. Mae’n 
disgrifio’r hyn sy’n wybyddus am effeithiau ym mhob 
math o gam-drin plant yn rhywiol oni bai bod math a/neu 
gyd-destun penodol o gam-drin yn cael ei nodi. 

Mae’r term ‘plant’ yn y ddogfen hon yn cyfeirio ar 
unigolion o dan 18 oed.

Beth yw cam-drin plant yn 
rhywiol? 
Mae diffiniad statudol Llywodraeth y DU o gam-drin  
plant yn rhywiol yn cydnabod bod cam-drin rhywiol yn 
gallu digwydd mewn ystod o ffurfiau a chyd-destunau  
(Yr Adran Addysg, 2018). Gall plant ac oedolion gam-drin 
plant yn rhywiol, a gall y cam-drin ddigwydd mewn cyd-
destunau o fewn a’r tu allan i’r teulu. Mae camfanteisio’n 
rhywiol ar blant yn fath o gam-drin plant yn rhywiol. 

Mae cam-drin sy’n cael ei gynorthwyo gan dechnoleg 
yn cael llawer o’r un effeithiau â cham-drin all-lein 
(Hamilton-Giachritsis et al, 2017; Palmer, 2015), er 
bod plant sy’n cael eu cam-drin ar-lein yn arbennig o 
annhebygol o sôn amdano (Palmer, 2015).

Mae llawer o bobl sy’n byw ag effeithiau cael eu 
cam-drin yn rhywiol yn ystod eu plentyndod. Mae 
dadansoddiad y Ganolfan CSA o nifer o arolygon yn 
awgrymu fod o leiaf 15% o ferched a 5% o fechgyn 
yn cael eu cam-drin yn rhywiol cyn eu bod yn 16 oed 
(Karsna a Kelly, 2021). 

 

Pam mae effeithiau cam-drin 
plant yn rhywiol yn amrywio?
Gall dioddefwyr-goroeswyr cam-drin plant yn rhywiol 
gael eu heffeithio gan y gamdriniaeth mewn amrywiaeth 
eang o ffyrdd, ond bydd natur a graddau’r effaith yn 
amrywio o un unigolyn i’r llall (Kendall-Tackett et al, 1993; 
Saywitz et al, 2002). Er bod rhai ffactorau allweddol – 
fel oedran y plentyn pan ddigwyddodd y cam-drin, eu 
perthynas â’r unigolyn a oedd wedi’u niweidio, a hyd y 
cam-drin – yn gallu dylanwadu ar effaith cam-drin plant 
yn rhywiol (Beitchman et al, 1991; Sneddon et al, 2016; 
Ullman, 2007), nid oes cytundeb unfrydol ar hyn (Oddone 
Paolucci et al, 2001; Maniglio, 2009).

Mae’n anodd canfod achosiaeth 
Mae’r berthynas gymhleth rhwng cam-drin rhywiol ac 
agweddau eraill ar brofiad bywyd unigolyn yn golygu, er 
y gall canlyniad penodol gael ei gysylltu’n agos â cham-
drin plant yn rhywiol, nad oes modd fel arfer datgan 
yn bendant mai’r cam-drin yw unig achos y canlyniad 
hwnnw - yn enwedig os yw rhywun wedi profi mathau 
eraill o gam-drin plant neu esgeulustod (Fisher et al, 
2017). Mae’n gyffredin bod dioddefwyr-goroeswyr yn 
profi sawl math o ddioddef mewn plentyndod; roedd 
dros hanner yr oedolion yng Nghymru a Lloegr a 
ddywedodd eu bod wedi cael eu cam-drin yn rhywiol cyn 
eu bod yn 16 oed eu bod wedi profi math arall o gam-
drin, boed yn gam-drin corfforol, cam-drin emosiynol a/
neu fod yn dyst i drais neu gam-drin domestig (Swyddfa 
Ystadegau Gwladol, 2020).

Gall effeithiau ddigwydd ar wahanol 
adegau, a gallant newid dros amser
Gall unigolion deimlo effeithiau cam-drin plant yn 
rhywiol ar wahanol adegau yn ystod eu hoes (Jay et al, 
2022; Truth Project, 2022), ac mi all sut y gallant gael 
eu heffeithio newid rhwng plentyndod ac oedolaeth 
(Oaksford a Frude, 2003); hefyd, mi all mathau eraill o 
ddioddef fel plentyn a/neu oedolyn ddwysau effeithiau 
cam-drin rhywiol (Scott et al, 2015). Ar y llaw arall, ni 
fydd rhai oedolion a gafodd eu cam-drin yn rhywiol 
fel plant yn crybwyll unrhyw ganlyniadau andwyol 
arwyddocaol yn eu hoedolaeth (Domhardt et al, 2015; 
Kendall-Tackett et al, 1993; Rind a Tromovitch, 1997), er 
bod y dystiolaeth ar yr effaith dymor hir yn dal i gynyddu 
(Allnock, 2017; Oaksford a Frude, 2003). Mae hyn i 
gyd yn golygu mai dioddefwyr-goroeswyr eu hunain 
yw’r arbenigwyr gorau ar sut maent wedi ac yn cael 
eu heffeithio, a dylai unrhyw ymdrech i ddeall sut mae 
unigolyn yn cael ei effeithio ddechrau gyda hwy. 

Mae anghydraddoldebau cymdeithasol 
yn dylanwadu ar effeithiau 
Mae dealltwriaeth o groesdoriadedd – cydnabyddiaeth fod 
pobl yn meddu ar sawl hunaniaeth a safle cymdeithasol, 
sy’n gorgyffwrdd (Crenshaw, 1991) – yn hanfodol wrth 
feddwl am effeithiau cam-drin plant yn rhywiol. Mae 
croesdoriadedd yn golygu bod priodoli mathau penodol o 
effaith i grwpiau penodol yn gymhleth, ond mae’n bwysig 
cydnabod gwahaniaethau os ydynt yn bod.

Gall cyd-destun diwylliannol chwarae rhan bwysig mewn 
cam-drin plant yn rhywiol, gan gynnwys dylanwadu 
ar sut, ac a roddir gwybod o gwbl am gam-drin o’r 
fath a sut y rhoddir sylw iddo gan oedolion/gweithwyr 
proffesiynol (Fontes a Plummer, 2010; Sanjeevi et 
al, 2018). Gall ffactorau cymdeithasol-ddiwylliannol, 
gan gynnwys normau cymdeithasol, greu rhwystrau 
rhag datgelu i ddioddefwyr-goroeswyr o grwpiau 
Du a lleiafrifoedd ethnig (Comisiynydd Plant Lloegr, 
2015; Rodger et al, 2020). Gall anghydraddoldebau 
cymdeithasol a gwahaniaethu olygu hefyd bod plant o’r 
grwpiau hyn yn llai tebygol o ddod i sylw’r awdurdodau, 
eu bod yn wynebu rhwystrau ychwanegol wrth geisio 
defnyddio gwasanaethau statudol, bod safon y cymorth 
a gânt yn is, a bod perygl iddynt fod yn darged yn aml i 
gamfanteisio (Bernard, 2019; Davis, 2019).

Mi all dioddefwyr-goroeswyr cam-drin plant yn rhywiol 
brofi effeithiau penodol ar eu hiechyd meddwl sy’n 
seiliedig ar eu rhyw biolegol (Fisher et al, 2017), er  
nad oes cytundeb llwyr ar hyn (Finkelhor, 1990, Rind  
a Tromovitch, 1997). 

Mae cyfraddau uchel o gam-drin rhywiol yn cael ei 
gyflawni yn erbyn plant Byddar/Byddar ac anabl yn 
ogystal â rhwystrau rhag chwilio am help iddynt (Jones 
et al, 2012; Miller a Brown, 2014), ac mi all hynny 
ddwysau effaith y cam-drin. 

Gall homoffobia o fewn teuluoedd ac amgylcheddau 
eraill greu cyd-destun a allai annog cam-drin rhywiol 
a’i fod yn fodd o dawelu plant sy’n cyfrif eu hunain fel 
yn lesbiaidd, hoyw, a deurywiol (Xu a Zheng, 2015), 
fel y gall stereoteipiau a stigma sy’n cael eu cyfeirio at 
ddioddefwyr-goroeswyr trawsryweddol a chwiar/amheus 
(Gibson et al, 2022). 

I fabwysiadu dull croesdoriadol bydd angen cydnabod 
nad oes yr un unigolyn yn cael ei adnabod gan un 
nodwedd; mae erledigaeth yn digwydd yng nghyd-
destun y dimensiynau lluosog hyn o hunaniaeth a safle 
cymdeithasol yr unigolyn (Lockwood et al, 2022).

Beth sy’n wybyddus am 
effaith?
Gan roi ystyriaeth i’r syniad hwn o amrywioldeb, mae 
ystod o effeithiau wedi’u cofnodi yn achos dioddefwyr-
goroeswyr cam-drin plant yn rhywiol mewn plentyndod 
ac oedolaeth. Nid yw’r rhestr isod yn un gyflawn ond 
mae’n amlygu rhai o’r meysydd effaith sydd amlycaf yn  
y llenyddiaeth. 

Iechyd meddwl a llesiant emosiynol 
Sonnir am effeithiau andwyol ar iechyd meddwl a 
llesiant yn rheolaidd gan ddioddefwyr-goroeswyr, yn 
ystod plentyndod ac oedolaeth (Allnock et al, 2022; One 
in Four, 2015; Truth Project, 2022). Gall dioddefwyr-
goroeswyr brofi anhwylderau gorbryder ac iselder (Hailes 
et al, 2019; Maniglio, 2010; Maniglio, 2013; Trickett et al, 
2011); anhwylderau bwyta ac aflonyddwch, yn enwedig 
bwlimia nerfosa (Solmi et al, 2021; Wonderlich et al, 
1997); ac anhunedd ac insomnia (Steine et al, 2019), 
er bod anhunedd yn rhywbeth cyffredin ymhlith plant 
i gyd felly dylid bod yn ofalus wrth ddefnyddio hwn fel 
dangosydd o gam-drin rhywiol (Faust et al, 2009). 

Fel ymateb ymdopi, gall dioddefwyr-goroeswyr 
ddatgysylltu o’r cam-drin, pan fydd yn digwydd ac 
yn ddiweddarach (Hailes et al, 2019; Trickett et al, 
2011). Gall hyn ei gwneud yn anodd siarad am yr hyn 
a ddigwyddodd mewn ffordd a ddisgwylir weithiau gan 
weithwyr proffesiynol a’r system cyfiawnder troseddol. 
Gall datgelu cam-drin plant yn rhywiol fod yn broses 
drawmatig, gydag effeithiau tymor byr a hir ar lesiant 
emosiynol (Allnock et al, 2019; Arata, 1998; Feiring et 
al, 2002), yn enwedig os oes eraill sy’n adweithio’n 
negyddol i’r datgeliad (McTavish et al, 2019). Fodd 
bynnag, mae dioddefwyr-goroeswyr wedi dweud 
hefyd bod oedi cyn datgelu wedi cael effaith andwyol 
ar eu hiechyd meddwl (Bond et al, 2018). Gall datgelu 
arwain at deimladau cryf o gywilydd ac euogrwydd, a 
all gyfrannu at anhwylder straen ôl-drawmatig (PTSD) 
(Feiring et al, 2002). Mae llawer o astudiaethau wedi 
dangos cysylltiad rhwng hunan-feio a hunan-barch 
isel ymhlith dioddefwyr-goroeswyr (Fergusson et al, 
2013; Pérez-González a Pereda, 2015; O’Riordan ac 
Arensman, 2007). Gall y teimladau hyn o euogrwydd a 

chywilydd gael effaith dymor hir ar lesiant emosiynol, 
gan wneud i ddioddefwyr-goroeswyr deimlo’n ddiwerth, 
profi lefelau hunanhyder isel, amharodrwydd i ymddiried 
mewn eraill ac ofn darganfyddiad (Dorahy a Clearwater, 
2012; Finkelhor a Browne, 1985; MacGinley et al, 2019). 
Mae gan gywilydd hefyd rôl allweddol mewn tueddiadau 
hunanladdiadol a meddwl am hunanladdiad (Alix et al, 
2017).

Yn y tymor hwy, gall dioddefwyr-goroeswyr cam-drin 
plant yn rhywiol gael diagnosis o anhwylderau seiciatrig 
fel anhwylder straen ôl-drawmatig (Fry et al, 2018; 
Maniglio, 2009) ac anhwylder personoliaeth ffiniol 
(Cutajar et al, 2010; Elzy, 2011; de Aquino Ferreira 
et al, 2018). Yn arwyddocaol, nododd yr Ymchwiliad 
Annibynnol i Gam-drin Plant yn Rhywiol (IICSA) fod 
newid wedi bod yn y modd yr edrychir ar y cysylltiadau 
rhwng canlyniadau iechyd meddwl andwyol a cham-drin 
plant yn rhywiol, gan symud yn nes at edrych ar y rhain 
fel ymatebion addasol yn hytrach nag fel ‘anhwylder’ 
(Fisher et al, 2017).

Iechyd corfforol 
Mae cydgysylltiad rhwng effeithiau ar iechyd corfforol a 
meddyliol, ac ar adegau mi all fod yn anodd gwahanu’r 
ddau. Er enghraifft, mi all problemau iechyd meddwl 
achosi insomnia cronig, a all yn ei dro effeithio ar iechyd 
corfforol (Fernandez-Mendoza a Vgontzas, 2013). Gall 
ymddygiad sy’n hunan-niweidio, a all gael ei ddefnyddio 
gan ddioddefwyr-goroeswyr i reoleiddio eu hemosiynau 
a’u hiechyd meddwl (Connors, 1996; Ford a Gomez, 
2015), hefyd arwain at ganlyniadau difrifol i iechyd 
meddwl. 

Gall effeithiau cam-drin plant yn rhywiol ar y pryd 
gynnwys anafiadau a gysylltir â cham-drin treiddiol a 
heintiau a drosglwyddir yn rhywiol (Maniglio, 2009), yn 
ogystal â glasoed sy’n dechrau’n gynnar mewn merched 
(Trickett et al, 2011). Er y credir yn gyffredinol fod cam-
drin plant yn rhywiol yn achosi anafiadau corfforol 
neu effeithiau corfforol eraill y gellir eu canfod drwy 
archwiliadau meddygol (Wurtele a Kenny, 2010), nid yw 
hyn yn wir bob tro (Heger et al, 2002); fersiwn y plentyn 
ei hun yw’r nodwedd ddiagnostig bwysicaf o hyd i 
ganfod cam-drin rhywiol (Heger et al, 2002).

Yn y tymor hir, gall effeithiau cam-drin plant yn rhywiol 
ar iechyd corfforol cyffredinol dioddefwyr-goroeswyr 
gynnwys problemau anadlol uchaf a chyflyrau 
gastroberfeddol fel syndrom coluddyn llidus (Irish et al, 
2010; Nelson, 2002; Nelson et al, 2012). Gall effeithio 
hefyd ar iechyd gynaecolegol neu  atgenhedlol (Trickett 
et al, 2011), gan gynnwys mwy o ofn esgor a mwy 
o anawsterau wrth esgor a bwydo ar y fron ymhlith 
menywod (Brunton a Dryer, 2021; Elfgen et al, 2017; 
Leeners et al, 2016). Gall dioddefwyr-goroeswyr hefyd 
ddioddef salwch cronig fel arthritis (Baiden et al, 2021) 
a symptomau cardio-pwlmonaidd (Kamiya et al, 2016); 
ac maent mewn mwy o risg o brofi gordewdra neu 
Fynegai Mas y Corff uwch, yn enwedig ymhlith menywod 
(Mamun et al, 2007; Richardson et al, 2014).

Rhyw a gweithrediad rhywiol yn  
y glasoed ac oedolaeth
Credir yn gyffredinol fod ‘rhywioli trawmatig’ – datblygiad 
amhriodol rhywioldeb, teimladau ac agweddau rhywiol 
(Browne a Finklehor, 1986) – yn effaith benodol sy’n 
deillio o gam-drin plant yn rhywiol. Gall hyn effeithio ar 
ymdeimlad yr unigolyn o foddhad rhywiol, teimladau 
rhywiol a gweithredoedd rhywiol (Guyon et al, 2022; 
Lacelle et al, 2012). Hefyd, mi all effeithiau ar weithrediad 
rhywiol – fel problemau ag awydd am ryw a chynnwrf 
rhywiol – fod yn amlwg ymhlith dioddefwyr-goroeswyr 
yn y glasoed ac oedolaeth (Gewirtz-Meydan, 2022; 
Kristensen a Lau, 2011; Pulverman et al, 2018; Trickett 
et al, 2011). Gyda’i gilydd, gall yr effeithiau ar ryw a 
gweithrediad rhywiol ddwysau’r effeithiau andwyol ar 
iechyd meddwl a chorfforol, ac ar lesiant emosiynol.

Er bod cam-drin rhywiol bob amser yn ymyrraeth, mi 
all plant sydd wedi cael ei cam-drin yn rhywiol weithiau 
brofi ymatebion corfforol sy’n aml yn cael eu cysylltu â 
phleser, gan arwain at deimlad o frad gan y corff (Shin 
a Salter, 2022). Mi all hefyd wneud iddynt gychwyn 
gweithgarwch rhywiol â’r sawl sy’n eu cam-drin, a/neu â 
phobl eraill. Mi all hyn ddatblygu’n fathau o ymddygiad 
rhywiol niweidiol mewn plentyndod tuag at oedolion neu 
blant eraill (Hackett, 2014) – ond mae’n bwysig cofio nad 
yw’r rhan fwyaf o blant sydd wedi cael eu cam-drin yn 
rhywiol yn mynd ymlaen i gam-drin unigolion eraill, ac 
nid yw’r rhan fwyaf o blant sy’n arddangos ymddygiad 
rhywiol niweidiol yn cyflawni troseddau rhywiol fel 
oedolion (McNeish and Scott, 2023).

Perthnasoedd a rhianta
Gall cam-drin rhywiol effeithio ar ddatblygiad seico-
gymdeithasol ac ymlyniad plant (Downs, 1993; 
Ensink et al, 2020) mewn gwahanol berthnasoedd 
mewn plentyndod ac oedolaeth (Davis a Petretic-
Jackson, 2000). Yn y tymor hir, mi all cam-drin rhywiol 
mewn plentyndod gael effaith andwyol ar foddhad, 
sefydlogrwydd a buddsoddiad emosiynol mewn 
perthynas (Friesen et al, 2010; Liang et al, 2006). Fodd 
bynnag, dywed rhai dioddefwyr-goroeswyr fod ganddynt 
ymdeimlad cryfach o empathi, sy’n help i ddatblygu 
perthnasoedd rhyngbersonol ac agos boddhaus a 
chysylltiedig (Jay et al, 2022). 

Gall dioddefwyr-goroeswyr brofi anawsterau â rhai 
agweddau ar rianta. Gall y rhain gynnwys anawsterau 
wrth geisio pennu ffiniau rhyngddynt eu hunain a’u plant, 
bod yn rhy llac fel rhieni a/neu ddefnyddio disgyblaeth 
gorfforol (DiLillo a Damashek, 2003), cael trafferth ag 
ymlyniad a bod yn feirniadol o’u gallu eu hunain i rianta 
(Banyard, 1997; Jay et al, 2022), ac – yn fwyaf arbennig 
ymhlith dynion – ofni y byddant yn cam-drin eu plant 
eu hunain (Wark a Vis, 2018). Er y gellir profi effeithiau 
andwyol ar rianta, mi all dioddefwyr-goroeswyr hefyd 
arddangos arferion rhianta gwarchodol, gan gynnwys 
hyder yn eu gallu i amddiffyn eu plant rhag cael eu cam-
drin (Jay et al, 2022). 

Ysbrydolrwydd a chred grefyddol 
Hyd yma, mae tystiolaeth ar effeithiau cam-drin plant 
yn rhywiol ar gred grefyddol wedi’i chyfyngu bron yn 
gyfan gwbl i Gristnogaeth (Fisher et al, 2017). Sonia rhai 
dioddefwyr-goroeswyr am lefelau is o lesiant ysbrydol 
a llai o ymgysylltiad ag arferion crefyddol ar ôl cael eu 
cam-drin (Hall, 1995; Hurcombe et al, 2019); yn achos 
plant sydd wedi cael eu cam-drin mewn sefydliadau 
crefyddol, gall yr effaith ar iechyd meddwl gael ei 
dwysau gan y cyd-destun crefyddol (Hurcombe et al, 
2019). Fodd bynnag, mi all ffydd weithredu fel ffactor 
amddiffynnol yn erbyn rhai o effeithiau iechyd meddwl 
a llesiant andwyol cam-drin rhywiol, gyda rhai oedolion 
sy’n ddioddefwyr-goroeswyr yn teimlo bod eu ffydd a’u 
hysbrydolrwydd yn rhoi cysur seicolegol ac emosiynol 
iddynt (Domhardt et al, 2015; Gall et al, 2007).

Effeithiau economaidd-gymdeithasol  
ac addysgol
Gall cam-drin plant yn rhywiol gael effaith negyddol ar 
gyrhaeddiad addysgol dioddefwyr-goroeswyr (Fry et 
al, 2018; Trickett et al, 2011), er y gall plant ddefnyddio 
ymgysylltiad ag addysg fel strategaeth ymdopi a gall 
weithredu fel ffactor amddiffynnol i leddfu effeithiau cam-
drin rhywiol ar iechyd meddwl (Domhardt et al, 2015; 
Williams a Nelson-Gardell, 2012). Mewn oedolaeth, 
mi all cam-drin plant yn rhywiol gael ei gysylltu â 
chyfraddau cyflogaeth, incwm a sefydlogrwydd ariannol 
hunangofnodedig is (Barrett et al, 2014; Lee a Tolman, 
2006; Fergusson et al, 2013). Mewn llawer o achosion, 
mae’n bosibl mai effeithiau cam-drin plant yn rhywiol 
ar iechyd meddwl a chorfforol sydd wrth wraidd y 
canlyniadau economaidd-gymdeithasol is yma (Fisher  
et al, 2017).

Mae effeithiau’n ehangach 
na’r unigolyn 
Er bod y ddogfen hon wedi canolbwyntio ar effeithiau 
cam-drin plant yn rhywiol ar ddioddefwyr-goroeswyr, 
mae nifer o effeithiau pellgyrhaeddol sy’n mynd 
ymhellach na hyn, gan gynnwys yr effeithiau ar 
deuluoedd. Gall mamau nad ydynt wedi cam-drin brofi 
effeithiau sy’n debyg i rai eu plentyn sydd wedi cael ei 
gam-drin (Breckenridge a Flax, 2016; Quadara et al, 
2016), ac mae hyn yn golygu bod angen help arnynt 
hwythau hefyd. Mae llai’n wybyddus am yr effeithiau 
ar aelodau eraill o’r teulu nad ydynt wedi cam-drin gan 
gynnwys brodyr a chwiorydd (Fisher et al, 2017), neu ar 
dadau, ffrindiau a chymheiriaid.

Mae effaith gymdeithasol, gan gynnwys mwy o ddefnydd 
a chysylltiad dioddefwyr-goroeswyr â gwasanaethau 
cyhoeddus, fel gwasanaethau cymdeithasol a’r 
systemau cyfiawnder troseddol a gofal iechyd (Maniglio, 
2009; Sneddon et al, 2016). Amcangyfrifir fod costau 
ariannol ac anariannol plant sydd wedi cael eu cam-drin 
rhywiol drwy gyswllt yn y flwyddyn a ddaeth i ben ar 31 
March 2019 o leiaf £10.1 biliwn (Radakin et al, 2021).

Beth sy’n helpu i wella 
canlyniadau tymor hir?
Gall ffactorau unigol a chymdeithasol liniaru effaith cam-
drin rhywiol ar ddioddefwyr-goroeswyr, ar y pryd ac yn 
ddiweddarach yn eu bywyd.

Mae ffactorau unigol yn cynnwys y gallu i roi’r bai yn 
allanol a chael adnoddau mewnol fel sgiliau ymdopi 
a hunan-barch (Allnock a Hynes, 2011; Marriott et al, 
2014). Nodwyd addysg hefyd fel ffactor amddiffynnol 
(Domhardt et al, 2015). 

O ran ffactorau cymdeithasol, mi all ymlyniad diogel 
â rhoddwyr gofal fod yn allweddol i leihau effeithiau 
andwyol cam-drin plant yn rhywiol (Aspelmeier et al, 
2007; Charest et al, 2019; Jardin et al, 2017). Cysylltir 
cefnogaeth gan rieni nad ydynt yn cam-drin, yn enwedig 
mamau, â chanlyniadau emosiynol ac ymddygiadol 
gwell (Elliott a Carnes, 2001). Mi all cael help gan deulu 
a ffrindiau fod yn ffactor amddiffynnol allweddol arall 
(Allnock a Hynes, 2011; Brunton et al, 2022; Pepin a 
Banyard, 2006).

Gall canfod cam-drin plant yn rhywiol yn gynnar ac 
ymateb yn gefnogol iddo leihau effeithiau andwyol tymor 
hir, ac mae hynny’n wir am gymorth mewn oedolaeth 
hefyd (Truth Project, 2022). Os na fydd yr ymateb – gan 
weithwyr proffesiynol ac eraill – yn gefnogol, neu os 
yw’r plentyn yn meddwl na fyddant yn gefnogol, mi all 
hyn ddwysau effeithiau andwyol ar iechyd meddwl a 
llesiant emosiynol, drwy ennyn cywilydd ac euogrwydd 
(Allnock et al, 2019; Allnock et al, 2022). Ar y llaw arall, gall 
ymatebion anfeirniadol a seiliedig ar drawma wella gallu a 
pharodrwydd dioddefwyr-goroeswyr i chwilio am help ac i 
wneud datgeliadau pellach (Easton et al, 2013; Hartley et 
al, 2015; McElheran et al, 2012). 

Gall gweithwyr proffesiynol ymateb mewn ffyrdd tosturiol 
a chyson i helpu i leddfu effeithiau, a gall hynny gynnwys 
rhoi cyfleoedd i blant ac oedolion i ddatgelu cam-drin 
plant yn rhywiol, gan gredu datgeliadau, a chydnabod ac 
ymateb i arwyddion o gam-drin plant yn rhywiol (Truth 
Project, 2022). 

Help i weithwyr proffesiynol
Mae adnoddau sydd wedi’u seilio ar dystiolaeth ar gael 
sy’n cynnig arweiniad ymarferol ac awgrymiadau ar greu 
gofod diogel a chefnogol lle gall dioddefwyr-goroeswyr 
edrych ar effeithiau cam-drin plant yn rhywiol a chael 
ymateb priodol (Allnock et al, 2019; Glinski a Sabin, 
2022; Sneddon et al, 2016); mae’r rhain yn cynnwys 
adnoddau sy’n canolbwyntio ar ddioddefwyr-goroeswyr 
â threftadaeth Affricanaidd a/neu Garibïaidd (Bernard, 
2019; Davis, 2019). Hefyd mae’r Ganolfan CSA wedi 
cyhoeddi canllaw ymarferol ar helpu rhieni a gofalwyr 
nad ydynt wedi cam-drin (Parkinson, 2022) – elfen 
hanfodol i wella canlyniadau i ddioddefwyr-goroeswyr 
cam-drin plant yn rhywiol (McCourt et al, 1998; Serin, 
2018; van Toledo and Seymour, 2016). 

Papurau eraill yn y gyfres ‘Negeseuon allweddol  
o’r ymchwil’  
 
Camfanteisio’n rhywiol ar blant: 

 ‣ Negeseuon allweddol ar gyfer staff sy’n gweithio mewn lleoliadau iechyd 

 ‣ Negeseuon allweddol ar gyfer comisiynu gwasanaethau gofal iechyd 

 ‣ Negeseuon allweddol ar gyfer yr heddlu 

 ‣ Negeseuon allweddol ar gyfer comisiynu gwasanaethau’r heddlu yn strategol 

 ‣ Negeseuon allweddol ar gyfer gweithwyr cymdeithasol 

 ‣ Negeseuon allweddol ar gyfer comisiynu gwasanaethau plant yn strategol 

 ‣ Negeseuon allweddol ar gyfer gweithwyr proffesiynol mewn lleoliadau ysgolion 

 ‣ Negeseuon allweddol ar gyfer gweithio’n amlasiantaethol 

 ‣ Bylchau yn y sylfaen wybodaeth

Plant a phobl ifanc sy’n arddangos ymddygiad rhywiol niweidiol

Cam-drin plant yn rhywiol o fewn y teulu 

Nodi datgeliadau o gam-drin plant yn rhywiol ac ymateb iddynt 

Plant sy’n derbyn gofal a cham-drin plant yn rhywiol 

Cam-drin plant yn rhywiol a gyflawnir gan oedolion 

Cam-drin plant yn rhywiol mewn cyd-destunau sefydliadol

Ewch i  www.csacentre.org.uk/resources/key-messages

